
SECUNNO.








Po pisaie maiorana, e fasolara,

Arùta, menta, canfora, e cardille,

E n’erva che non saccio, puro amara,

Che se dace pe vocca a peccerille,

E disse te se la tenite cara

A bevere le date sti zuchile,

Ca n’haverrà de ventre maie dolore,

E se farrà commo no bello shiore.



Postala nterra po disse, ora susso

Auzala mò compare allegramente,

E benedicetella, e chillo musso

Le vasa, e po la mostra à s’aute gente.

Isso lo fece, e se facette russo

De prieio, e po la deze à no parente,

E cossi l’uno à l'auto la mostraro

Che commo palla la pallottiaro.



Mora mo la mammana vertolosa

Redenno se nzeccaie co la figliata,

E disse non me stare regnolosa

Ca chiu fatica è fare na colata,

Non dicere commare tale cosa

Ca tutta quanta me sento schiattata

(Essa respose) io tengo cellevriello

De non nce stare chiù co Menechiello.



De chesto me ne rido, la mammana

Respose tanno, ca non tanto priesto

Passarà figlia mia chesta semmana,

Che farraie co mariteto lo riesto.

Tu dice chesso mò ca no staie sana,

E lo dolore te leva da siesto

Ma nnanze de pescruozzo te ne piente,

E farraie comme nauta hora mo siente.

